Октоих,  глас  6.

В  неделю  вечера.

На Господи  воззвах,  глас  6.

Сле́зы  Спа́се,  покая́ния  ми́  да́ждь  сокруше́нною  мы́слию:  /              я́ко  да  омы́ю  скве́рну  души́  моея́,  /  ю́же  зле́  окаля́х,                      де́яй  непра́ведная  на  вся́к  ча́с,  /  име́я  на  сие́  моля́щую,                  Тебе́  ро́ждшую,  /  и  Ангельския  ли́ки,  //  и  Твое́  человеколю́бие.

Гряди́  о  душе́!  И  раска́йся  о  мно́гих  гресе́х,  /  я́же                  соде́яла  еси́  в  житии́,  /  и  мно́жеству  Вы́шних  во́инств  моли́ся,  /  со  воздыха́нием  же  и  слеза́ми:  /  я́ко  да  вре́мя                              пода́стся  тебе́  покая́ния,  /  да  не  я́ко  непло́дная  смоко́вница  //    отсле́шися  во  о́гнь  гее́нский  всестра́стная.  
Ниеди́ну  на  земли́  за́поведь  Твою́  сотвори́х,  /  ка́ко                   явлю́ся  Тебе́  седя́щему  на  Престо́ле,  /  и  сло́во  да́ти,                                 и  су́д  подъя́ти  о  все́х,  /  я́же  в  ве́дении,  и  не  в  ве́дении,  /  ко́еждо  соде́ях  Христе́  мо́й?  /  Те́мже  зову́  Тебе́,  //                             Твои́х  слу́г  моли́твами  спаси́  мя  блу́днаго.  
Октоих,  глас  6.

В  неделю  вечера.

На  стиховне,  глас  6.

Во  стра́шное  прише́ствие  Твое́  Христе́,  /  да  не                        услы́шим:  не  ве́м  ва́с.  /  Упова́ние  бо  на  Тя́  Спасе́,  возложи́хом,  /    а́ще  и  Твоя́  повеле́ния  не  сохрани́хом  за  небреже́ние  на́ше:  //    но  пощади́  ду́ши  на́ша,  мо́лимся.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Покая́ния  не  стяжа́х,  ниже́  па́ки  сле́з:  /  сего́  ра́ди  молю́  Тя  Христе́  Бо́же,  /  пре́жде  конца́  обрати́ти  и  да́ти  умиле́ние  мне́,  //  я́ко  да  изба́влюся  от  му́ки.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Му́ченицы  Твои́,  Го́споди,  /  не  отверго́шася  Тебе́,  /                        ни  отступи́ша  от  за́поведей  Твои́х.  //  Те́х  моли́твами  поми́луй  на́с.

Сла́ва  и  ны́не,  глас  то́йже:

Арха́нгельски  воспои́м  ве́рнии,  /  Небе́сный  Черто́г,  и                 Две́рь  запеча́тану  вои́стинну:  /  ра́дуйся,  Ея́же  ра́ди  отрасте́  на́м  Спа́с  все́х  Христо́с,  /  Жизнода́вец  и  Бо́г.  /  Низложи́                 Влады́чице  мучи́тели,  /  безбо́жныя  враги́  на́ша,  /                            руко́ю  Твое́ю  Пречи́стая,  //  упова́ние  христиа́н.  
Октоих,  глас  6.

В  понедельник  на  утрени.  Ирмосы,  глас  6.

Песнь  1.

  Чу́вственный  фарао́н  потопле́н  бы́сть  со  всево́инством,  /  Изра́иль  же  проше́д  посреде́  мо́ря,  вопия́ше:  /  Го́сподеви                  Бо́гу  на́шему  пои́м,  //  я́ко  просла́вися.

Песнь  3.

На  тве́рдем  ве́ры  твоея́  ка́мени  /  помышле́ние                        утверди́в  души́  моея́,  /  утверди́  Го́споди:  /  Тя́  бо  и́мам  Бла́же,  //    прибе́жище  и  утвержде́ние.

Песнь  4.

Покры́ла  е́сть  Небеса́  доброде́тель  Твоя́  Христе́,  /                          и  Твоего́  хвале́ния  Го́споди,  //  вся́  испо́лнишася.

Песнь  5.

Све́т  возсия́вый  ми́ру  Христе́,  /  просвети́  се́рдце  мое́                        от  но́щи  Тебе́  зову́ща,  //  и  спаси́  мя.

Песнь  6.

Ки́том  пожре́н  грехо́вным,  /  вопию́  Тебе́  Христе́,  //                        я́ко  проро́ка  из  истле́ния  мя́  свободи́.

Песнь  7.

Преподо́бных  Твои́х  отроко́в  пе́снь  услы́шавый,  /  и  пе́щь  горя́щую  ороси́вый,  //  благослове́н  еси́  Го́споди  Бо́же  оте́ц  на́ших.

Песнь  8.

Преподо́бнии  Твои́  о́троцы  /  в  пещи́  Херуви́мы  подража́ху,  /  трисвяту́ю  пе́снь  воспева́юще:  /  благослови́те,  по́йте,  //                          и  превозноси́те  во  вся́  ве́ки.

Песнь  9.

Еже  ра́дуйся  от  Ангела  прии́мшая,  /  и  ро́ждшая                  Созда́теля  Своего́,  Де́во,  //  спаси́  Тя  велича́ющия.

Октоих,  глас  6.

В  понедельник  на  утрени.

На  стиховне,  глас  6.

На́га  мя́  обре́т  от  доброде́телей  вра́г,  /                                   стрело́ю  грехо́вною  уязви́:  /  но  Ты́  я́ко  Вра́ч  ду́ш  же  и  теле́с,  //    я́звы  души́  моея́  исцели́  Бо́же,  и  поми́луй  мя́.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Се́рдца  моего́  стру́пы  /  от  мно́гих  согреше́ний  возра́стшия             ми́  исцели́  Спа́се,  /  я́ко  ду́ш  и  теле́с  Вра́ч,  /  подая́  прося́щим  согреше́ний  проще́ние,  /  при́сно  подая́  ми  сле́зы  покая́ния:  /                  и  да́руй  ми́  разреше́ние  долго́в  Го́споди,  //  и  поми́луй  мя́.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

  Го́споди,  в  па́мяти  святы́х  Твои́х,  /  вся́  тва́рь  пра́зднует,  /  Небеса́  ра́дуются  со  Ангелы,  /  и  земля́  весели́тся  с  челове́ки:  //  те́х  моли́твами  поми́луй  на́с.

Сла́ва  и  ны́не,  глас  то́йже:

  Арха́нгельское  сло́во  прия́ла  еси́  /  и  Херуви́мский                 престо́л  показа́лася  еси́,  /  и  на  руку́  носи́ла  еси́  Богоро́дице,  //    наде́жду  ду́ш  на́ших.  
Октоих,  глас  6.

В  понедельник  вечера.

На Господи  воззвах,  глас  6.

Кто́  мене́  не  пла́чется,  /  преступи́вшаго  за́поведь                  Вы́шняго,  невоздержа́ния  ра́ди?  /  Во  а́д  всели́хся,  вме́сто  рая́,  /  сне́ди  сла́дкия  виде́нием,  сме́рть  исхода́тайствующия,  /                            и  стра́нен  ея́  ра́ди  Бо́жия  сла́вы  и  жи́зни  яви́хся:  /  но  приими́  мя  ка́ющася  Го́споди,  /  я́ко  Ми́лостив  и  Человеколю́бец,  //  вели́кия  ра́ди  Твоея́  ми́лости.

Ви́ждь  мою́  ско́рбь  и  боле́знь,  /  и  прегреше́ний                     безме́рное  мно́жество,  /  души́  моея́  озлобле́ние,  /                                  и  у́мное  прельще́ние:  /  разуме́й  гла́с  отча́яннаго  и  осужде́ннаго.  /   И  да́ждь  ми́  Го́споди,  ду́х  сокруше́н,  /  и  смире́нно  се́рдце,  /  и  пода́ждь  исто́чник  сле́з.  /  И  мно́гих  прегреше́ний  проще́ние,  //  вели́кия  ра́ди  Твоея́  ми́лости.
Бо́же,  хотя́й  все́м  челове́ком  спасти́ся,  /  при́зри  и                  услы́ши  моли́тву  мою́,  /  и  да  не  моя́  сле́зы                                 отри́неши,  я́ко  су́етны:  /  кто́  бо  прии́де  к  Тебе́  пла́чя,  /                        и  не  а́бие  спасе́н  бы́в?  /  Кто́  же  ли  возопи́  те́пле  к  Тебе́,  /  и  не  а́бие  услы́шан  бы́сть?  /  Но  о  Влады́ко!  /  Ско́р  обрета́ешися  во  спасе́ние  моля́щимся  Ти́  все́м,  //  я́ко  в  ми́лости  непобеди́м.

Октоих,  глас  6.

В  понедельник  вечера.

На  стиховне,  глас  6.

Во  стра́шное  прише́ствие  Твое́  Христе́,  /  да  не                       услы́шим:  не  ве́м  ва́с.  /  Упова́ние  бо  Спасе́,  на  Тя́  возложи́хом,  /    а́ще  и  Твоя́  повеле́ния  не  сохрани́хом  за  небреже́ние  на́ше:  //    но  пощади́  ду́ши  на́ша,  мо́лимся.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Покая́ния  не  стяжа́х,  ниже́  па́ки  сле́з:  /  сего́  ра́ди                        молю́  Тя  Христе́  Бо́же,  /  пре́жде  конца́  обрати́ти                                      и  да́ти  умиле́ние  мне́,  //  я́ко  да  изба́влюся  от  му́ки.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Страстоте́рпцы  му́ченицы  /  Небе́снии  гра́ждане,  /                           на  земли́  пострада́вше,  /  мно́ги  му́ки  претерпе́ша:  /                моли́твами  и́х  Го́споди,  и  моле́нием,  //  все́х  на́с  сохрани́.

Сла́ва  и  ны́не,  глас  то́йже:

  Никто́же  притека́яй  к  Тебе́,  /  посра́млен  от  Тебе́  исхо́дит,  /  Пречи́стая  Богоро́дице  Де́во:  /  но  про́сит  благода́ти,  //                          и  прие́млет  дарова́ние  к  поле́зному  проше́нию.

Октоих,  глас  6.

Во  вторник  на  утрени.  Ирмосы,  глас  6.

Песнь  1.

Помо́щник  и  Покрови́тель  /  бы́сть  мне́  во  спасе́ние,  /                   Се́й  мо́й  Бо́г,  /  и  просла́влю  Его́,  /  Бо́г  отца́  моего́,  /                            и  вознесу́  Его́:  //  сла́вно  бо  просла́вися.

Песнь  3.

Утверди́  Го́споди,  /  на  ка́мени  за́поведей  Твои́х,  /        подви́гшееся  се́рдце  мое́,  //  я́ко  Еди́н  Свя́т  еси́  и  Госпо́дь.

Песнь  4.

Услы́ша  проро́к  прише́ствие  Твое́  Го́споди,  /  и  убоя́ся,  /  я́ко  хо́щеши  от  Де́вы  роди́тися,  /  и  челове́ком  яви́тися,  и  глаго́лаше: /  услы́шах  слу́х  Тво́й  и  убоя́хся:  //  сла́ва  си́ле  Твое́й  Го́споди.

Песнь  5.

От  но́щи  у́тренююща,  /  Человеколю́бче,  /  просвети́  молю́ся,  /  и  наста́ви  и  мене́  на  повеле́ния  Твоя́,  /  и  научи́  мя  Спа́се,  //  твори́ти  во́лю  Твою́.

Песнь  6.

Возопи́х  все́м  се́рдцем  мои́м  /  к  Ще́дрому  Бо́гу,  /                                и  услы́ша  мя́  /  от  а́да  преиспо́дняго,  //  и  возведе́                                от  тли́  живо́т  мо́й.

Песнь  7.

  Согреши́хом,  беззако́нновахом,  /  непра́вдовахом  пред  Тобо́ю, /  ниже́  соблюдо́хом,  ниже́  сотвори́хом, / я́коже  запове́дал  еси́  на́м: /  но  не  преда́ждь  на́с  до  конца́,  //  отце́в  Бо́же.

Песнь  8.

Его́же  во́инства  Небе́сная  сла́вят,  /  и  трепе́щут                          Херуви́ми  и  Серафи́ми,  /  вся́ко  дыха́ние  и  тва́рь,  /                          по́йте,  благослови́те,  //  и  превозноси́те  во  вся́  ве́ки.

Песнь  9.

Безсе́меннаго  зача́тия  /  Рождество́  несказа́нное,  /                   Ма́тере  безму́жныя  нетле́нен  Пло́д:  /  Бо́жие  бо                           рожде́ние  обновля́ет  естества́.  /  Те́мже  Тя́  вси́  ро́ди  /                         я́ко  Богоневе́стную  Ма́терь,  //  правосла́вно  велича́ем.

Октоих,  глас  6.

Во  вторник  на  утрени.

На  стиховне,  глас  6.

На́га  мя́  обре́т  доброде́телей  вра́г, / стрело́ю  грехо́вною уязви́: /  но  Ты́  я́ко  Вра́ч  ду́ш  и  теле́с,  //  я́звы  души́  моея́  исцели́,                      и  поми́луй  мя́.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Се́рдца  моего́  стру́пы,  /  от  мно́гих  согреше́ний  возра́стшия             ми́  исцели́  Спа́се,  /  я́ко  ду́ш  и  теле́с  Вра́ч:  /  подая́  прося́щим  прегреше́ний  проще́ние,  /  при́сно  да́руй  ми́  сле́зы  покая́ния,  /        дая́  ми  разреше́ние  долго́в  Го́споди,  //  и  поми́луй  мя́.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

  Го́споди,  а́ще  не  бы́хом  святы́я  Твоя́  име́ли  моли́твенники,  /  и  благосты́ню  Твою́  ми́лующую  на́с,  /  ка́ко  сме́ли  бы́хом               Спа́се,  пе́ти  Тя́,  /  Его́же  славосло́вят  непреста́нно  Ангели?  //  Сердцеве́дче,  пощади́  ду́ши  на́ша.

Сла́ва  и  ны́не,  глас  то́йже:

  Вели́ких  дарова́ний  Чи́стая  Де́во  Богома́ти,  /                                  Ты́  сподо́билася  еси́,  /  я́ко  родила́  еси́  пло́тию                              Еди́наго  от  Тро́ицы,  /  Христа́  Жизнода́вца,  //                                        во  спасе́ние  ду́ш  на́ших.

Октоих,  глас  6.

Во  вторник  вечера.

На Господи  воззвах,  глас  6.

Распе́ншуся  Ти́  Долготерпели́ве  Го́споди,  /                               поколеба́л  еси́  зе́млю  всю́,  /  ве́рных  же  утверди́в  сердца́.  /  Те́мже  Тя́  воспева́ем,  //  и  любо́вию  покланя́емся                     непостижи́мей  си́ле  Твое́й.

В  лани́ту  зауше́н  бы́л  еси́  Спа́се,  и  оплева́н,  /  ядови́таго  зауши́л  еси́  врага́  зло́бу,  /  отъе́мля  паде́ние,  е́же  подъя́т  Ада́м,  //  укра́ден  бы́в  виде́ния  ра́ди.

  Со́лнце  помрачи́ся,  /  и  земля́  вся́  тряса́шеся,  /                               и  ка́мение  распаде́ся,  /  я́ко  ви́деша  Тя́,  Спа́се,  на                           дре́ве  пове́шена  непра́ведно,  //  и  оставля́юща  хоте́ния.

Октоих,  глас  6.

Во  вторник  вечера.

На  стиховне,  глас  6.

Крест  Тво́й  Го́споди,  /  жи́знь  и  заступле́ние                               лю́дем  Твои́м  е́сть,  /  и  на́нь  наде́ющеся,  /  Тебе́                  распе́ншагося  пло́тию,  Бо́га  на́шего  пое́м,  //  поми́луй  на́с.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Крест  Тво́й  Го́споди,  /  ра́й  отве́рзе  ро́ду  челове́ческому,  /                и  от  истле́ния  изба́вльшеся,  /  Тебе́  распе́ншагося  пло́тию                 Бо́га  на́шего  пое́м,  //  поми́луй  на́с.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Страда́вшии  Тебе́  ра́ди  Христе́,  /  мно́гия  му́ки  претерпе́ша,  /      и  соверше́нныя  восприя́ша  венцы́  на  Небесе́х:  //                                   да  мо́лятся  о  душа́х  на́ших.

Сла́ва  и  ны́не,  глас  то́йже:

На  дре́ве  Живо́т  на́ш  зря́щи  Всенепоро́чная  Богоро́дице  ви́сящ, /  Ма́терски  рыда́ющи  вопия́ше:  /  Сы́не  Мо́й,  и  Бо́же  мо́й,  //                  спаси́  любо́вию  пою́щия  Тя́.

Октоих,  глас  6.  В  среду  на  утрени.  Ирмосы,  глас  6.

Песнь  1.

  Яко  по  су́ху,  пешеше́ствовав  Изра́иль  /  по  без́дне  стопа́ми,  /  гони́теля  фарао́на  /  ви́дя  потопля́ема,  /  Бо́гу  /  побе́дную  песнь  //  пои́м,  вопия́ше.

Песнь  3.

  Несть  свят,  /  я́коже  Ты,  Го́споди  Бо́же  мой,  /  вознесы́й  рог  ве́рных  Твои́х,  Бла́же,  /  и  утверди́вый  нас  на  ка́мени  //  испове́дания  Твоего́.

Песнь  4.

  Христо́с  моя́  си́ла,  /  Бог  и  Госпо́дь,  /  честна́я  Це́рковь  /  Боголе́пно  пое́т,  взыва́ющи,  //  от  смы́сла  чи́ста  о  Го́споде  пра́зднующи.

Песнь  5.

  Бо́жиим  /  све́том  Твои́м,  Бла́же,  /  у́треннюющих  Ти  ду́ши  /  любо́вию  озари́,  молю́ся,  /  Тя  ве́дети,  Сло́ве  Бо́жий,  /                 и́стиннаго  Бо́га,  //  от  мра́ка  грехо́внаго  взыва́юща.

Песнь  6.

  Жите́йское  мо́ре,  /  воздвиза́емое  зря  напа́стей  бу́рею,  /                 к  ти́хому  приста́нищу  Твоему́  прите́к,  вопию́  Ти:  /                           возведи́  от  тли  живо́т  мой,  //  Многоми́лостиве.

Песнь  7.

  Росода́тельну  у́бо  пещь  /  соде́ла  Ангел  /                     преподо́бным  отроко́м,  /  халде́и  же  опаля́ющее  /  веле́ние  Бо́жие /  мучи́теля  увеща́  вопи́ти:  //  благослове́н  еси́,  Бо́же  оте́ц  на́ших.

Песнь  8.

  Из  пла́мене  преподо́бным  ро́су  источи́л  еси́,  /                                 и  пра́веднаго  же́ртву  водо́ю  попали́л  еси́:  /  вся  бо  твори́ши,  Христе́,  то́кмо  е́же  хоте́ти.  //  Тя  превозно́сим  во  вся  ве́ки.

Песнь  9.

  Бо́га  /  челове́ком  не  возмо́жно  ви́дети,  /  на  Него́                         же  не  сме́ют  чи́ни  Ангельстии  взира́ти;  /  Тобо́ю  бо,              Всечи́стая,  яви́ся  челове́ком  /  Сло́во  воплоще́нно,  /                              Его́  же  велича́юще,  /  с  Небе́сными  во́и  //  Тя  ублажа́ем.

Октоих,  глас  6.

В  среду  на  утрени.

На  стиховне,  глас  6.

О  Кресте́  упова́ние  име́ю  Христе́,  /  и  о  не́м  хваля́ся  вопию́:  /  Человеколю́бче  Го́споди,  горды́ню  низложи́,  //  не               испове́дающих  Тебе́  Бо́га  и  Челове́ка.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Иже  Кресто́м  огражда́еми,  /  врагу́  противля́емся,  /                          не  боя́щеся  ко́зней  его́  и  ла́яния:  /  я́ко  бо  го́рдый  упраздни́ся,  /    и  попра́н  бы́сть  си́лою  на  дре́ве  //  пригвожде́ннаго  Христа́.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Па́мять  му́ченик,  ра́дость  боя́щимся  Го́спода:  /                   пострада́вше  бо  Христа́  ра́ди  /  венцы́  от  Него́  прия́ша:  //                        и  ны́не  со  дерзнове́нием  мо́лятся  о  душа́х  на́ших.

Сла́ва  и  ны́не,  глас  то́йже:

Агнца  Своего́,  Агница  Нескве́рная  дре́вле  /                                     и  Непоро́чная  Влады́чица,  /  на  Дре́ве  Кре́стнем  я́ко                            узре́  Ма́терски  восклица́ше,  /  и  дивя́щися  вопия́ше:  /                     Ча́до  Сладча́йшее,  /  что́  зре́ние  сие́  но́вое  и  пресла́вное?  /            Ка́ко  со́нм  безблагода́тный  суди́щу  Пила́тову  предаде́  Тя,  /                 и  осужда́ет  на  сме́рть  Живота́  вся́ческих?  //                                           Но  воспева́ю  Твое́  неизрече́нное  Сло́ве,  снизхожде́ние.

Октоих,  глас  6.

В  среду  вечера.

На Господи  воззвах,  глас  6.

Вели́ким  та́йнам  Бо́жиим  служи́телие  бы́сте,  /                       Богосло́вцы  и  Богови́дцы,  ученицы́:  /  и  благода́ть                     исцеле́ний  прия́сте,  //  и  все́м  челове́ком  боле́зни  исцеля́ете.

Вели́кое  прибе́жище  и  покро́в  душа́м  на́шим,  /                           духо́в  лю́тых  прогна́ние, / вы́  есте́  Богови́дцы  апо́столи  Госпо́дни: //  те́мже  ва́с  при́сно  почита́ем.

От  вся́каго  обстоя́ния,  /  и  вре́да  бесо́вскаго,  и  прегреше́ний,  /  и  зла́го  плене́ния  изба́вите,  /  ве́рою  ва́с  восхваля́ющих,  //  Боже́ственнии  апо́столи  блаже́ннии.

Октоих,  глас  6.

В  среду  вечера.

На  стиховне,  глас  6.

Го́споди,  апо́столи  спостиго́ша  иногда́  у́бо  сетьми́                     глубину́  морску́ю,  /  иногда́  же  высоту́  ца́рствия  уче́ний  ра́ди.  /  Ово  у́бо  худо́жеством  непостижи́мую  глубину́  испыта́ша:  /  о́во  же  ве́рою  неопи́саннаго  Твоего́  не́дра  достиго́ша,  /  и  ми́ру  пропове́даша  Безле́тнаго  Твоего́  Сы́на.  //  Те́х  моли́твами,  и  все́х  святы́х  поми́луй  на́с.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Иногда́  ученицы́  Твои́  Христе́,  /  в  корабли́                          обурева́еми  вопия́ху:  /  Учи́телю,  спаси́  на́с,  погиба́ем.  /                        И  ны́не  мы́  вопие́м:  /  Человеколю́бче  Спа́се  на́ш,  //                           изба́ви  на́с  от  бе́д  на́ших,  мо́лимся.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Крест  Тво́й  Го́споди,  /  му́чеником  бы́сть  ору́жие  непобеди́мое: /  ви́деша  бо  предлежа́щую  сме́рть,  /  и  прездря́ще  бу́дущую  жи́знь, /  упова́нием  е́же  на  Тя́  укрепля́хуся:  //  те́х  моли́твами  поми́луй  на́с.

Сла́ва  и  ны́не,  глас  то́йже:

Око  се́рдца  моего́  возпуща́ю  к  Тебе́  Влады́чице:  /  не  пре́зри  ма́лаго  моего́  воздыха́ния  /  в  ча́с,  егда́  су́дит  Сы́н  Тво́й  ми́ру,  //  бу́ди  ми́  Покро́в  и  Помо́щница.

Октоих,  глас  6.  В  четверток  на  утрени.  Ирмосы,  глас  6.

Песнь  1.

  Яко  по  су́ху,  пешеше́ствовав  Изра́иль  /  по  без́дне  стопа́ми,  /  гони́теля  фарао́на  /  ви́дя  потопля́ема,  /  Бо́гу  /  побе́дную  песнь  //  пои́м,  вопия́ше.

Песнь  3.

  Несть  свят,  /  я́коже  Ты,  Го́споди  Бо́же  мой,  /  вознесы́й  рог  ве́рных  Твои́х,  Бла́же,  /  и  утверди́вый  нас  на  ка́мени  //  испове́дания  Твоего́.

Песнь  4.

  Христо́с  моя́  си́ла,  /  Бог  и  Госпо́дь,  /  честна́я  Це́рковь  /  Боголе́пно  пое́т,  взыва́ющи,  //  от  смы́сла  чи́ста  о  Го́споде  пра́зднующи.

Песнь  5.

  Бо́жиим  /  све́том  Твои́м,  Бла́же,  /  у́треннюющих  Ти  ду́ши  /  любо́вию  озари́,  молю́ся,  /  Тя  ве́дети,  Сло́ве  Бо́жий,  /                и́стиннаго  Бо́га,  //  от  мра́ка  грехо́внаго  взыва́юща.

Песнь  6.

  Жите́йское  мо́ре,  /  воздвиза́емое  зря  напа́стей  бу́рею,  /                  к  ти́хому  приста́нищу  Твоему́  прите́к,  вопию́  Ти:  /                           возведи́  от  тли  живо́т  мой,  //  Многоми́лостиве.

Песнь  7.

  Росода́тельну  у́бо  пещь  /  соде́ла  Ангел  /                   преподо́бным  отроко́м,  /  халде́и  же  опаля́ющее  /  веле́ние  Бо́жие /  мучи́теля  увеща́  вопи́ти:  //  благослове́н  еси́,  Бо́же  оте́ц  на́ших.

Песнь  8.

  Из  пла́мене  преподо́бным  ро́су  источи́л  еси́,  /  и              пра́веднаго  же́ртву  водо́ю  попали́л  еси́:  /  вся  бо  твори́ши,         Христе́,  то́кмо  е́же  хоте́ти.  //  Тя  превозно́сим  во  вся  ве́ки.

Песнь  9.

  Бо́га  /  челове́ком  не  возмо́жно  ви́дети,  /  на  Него́                         же  не  сме́ют  чи́ни  Ангельстии  взира́ти;  /  Тобо́ю  бо,              Всечи́стая,  яви́ся  челове́ком  /  Сло́во  воплоще́нно,  /                              Его́  же  велича́юще,  /  с  Небе́сными  во́и  //  Тя  ублажа́ем.

Октоих,  глас  6.

В  четверток  на  утрени.

На  стиховне,  глас  6.

Бу́рю  утиши́вше  ле́сти  бесо́вския  /  му́дре  в  тишину́                  апо́столи  Христо́ви,  /  ве́сь  ми́р  наста́висте  в  ве́ру  правосла́вную, //  и  ны́не  моли́теся  о  душа́х  на́ших.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Па́мять  прему́дрых  учени́к  Христа́  Царя́  на́шего,  /                  досто́йно  пе́сньми  почти́м  ве́рнии:  //  ти́и  бо  Тро́ическую                    ве́ру  в  ми́ре  пропове́даша.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Избра́нныя  удиви́  и  святы́я  Бо́г  на́ш.  /  Ра́дуйтеся  и   весели́теся  вси́  раби́  Его́,  /  ва́м  бо  угото́ва                                         венцы́  и  Ца́рствие  Свое́:  //  но  мо́лим  вы́,  и  на́с  не  забу́дите.

Сла́ва  и  ны́не,  глас  то́йже:

Преложе́ние  скорбя́щих,  /  премене́ние  боля́щих                               еси́  Богоро́дице  Всепе́тая,  /  спаси́  гра́д  и  лю́ди,  /  бори́мых  умире́ние,  обурева́емых  тишина́,  //  Еди́на  Предста́тельнице  ве́рных.

Октоих,  глас  6.

В  четверток  вечера.

На Господи  воззвах,  глас  6.

Долготерпели́ве  и  Человеколю́бче  Бо́же  мо́й,  /    Многоми́лостиве  и  Ще́дре,  /  ка́ко  претерпе́л  еси́                                    закала́ние  и  умерщвле́ние  на  Дре́ве,  /  за  ро́д  челове́ческий?  //    славосло́вим  Твое́  благоутро́бие.

Зауше́ния  претерпе́л  еси́,  /  и  распя́тие                         Долготерпели́ве,  и  уничиже́ния,  /  хотя́  все́х  изба́вити                    лестца́,  Еди́не  Живода́вче,  //  и  вся́  терпи́ши  Преблаги́й.

Возше́л  еси́  Па́стырю,  на  Крест,  /  и  просте́рл                               еси́  ру́це,  вопия́:  /  прииди́те  ко  Мне́,  и  просвети́теся  челове́цы,  /    и́же  пре́лестию  помрачи́вшиися:  /  Аз  бо  Све́т  е́смь.  //                     Сла́ва  Тебе́  Еди́не  Светопода́телю.

Октоих,  глас  6.

В  четверток  вечера.

На  стиховне,  глас  6.

Крест  Тво́й  Го́споди,  /  жи́знь  и  заступле́ние                               лю́дем  Твои́м  е́сть:  /  и  на́нь  наде́ющеся,  /  Тебе́                распе́ншагося  пло́тию  Бо́га  на́шего  пое́м:  //  поми́луй  на́с.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Крест  Тво́й  Го́споди,  /  ра́й  отве́рзе  ро́ду  челове́ческому:  /               и  от  истле́ния  изба́вльшеся,  /  Тебе́  распе́ншагося                           пло́тию  Бо́га  на́шего  пое́м:  //  поми́луй  на́с.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Му́ченицы  Твои́  Го́споди,  /  не  отверго́шася  Тебе́,  /  ни  отступи́ша  от  за́поведей  Твои́х:  //  те́х  моли́твами  поми́луй  на́с.

Сла́ва  и  ны́не,  глас  то́йже:

  Предстоя́щи  у  Дре́ва  иногда́  во  вре́мя  распя́тия,  /                          Де́ва  с  де́вственным  ученико́м,  /  и  пла́чущи  вопия́ше:  /                       увы́  Мне́,  ка́ко  стра́ждеши,  //  все́х  Христе́  сы́й  безстра́стие?

Октоих.  В  пяток  на  утрени.  Ирмосы,  глас  6.  Песнь  1.

  Волно́ю  морско́ю  /  скры́вшаго  дре́вле  /  гони́теля  мучи́теля  /  под  земле́ю  скры́ша  спасе́нных  о́троцы: / но  мы́  я́ко  отрокови́цы, /  Го́сподеви  пои́м,  //  сла́вно  бо  просла́вися.

Песнь  3.

Тебе́  на  вода́х  /  пове́сившаго  всю́  зе́млю  неодержи́мо,  /  тва́рь  ви́девши  на  ло́бнем  ви́сима,  /  у́жасом  мно́гим  содрага́шеся,  //  не́сть  свя́т  ра́зве  Тебе,  Го́споди,  взыва́ющи.

Песнь  4.

  На  Кресте́  Твое́  Боже́ственное  истоща́ние  /  прови́дя  Авваку́м,  ужа́сся  вопия́ше:  /  Ты́  си́льных  пресе́кл  еси́  держа́ву  Бла́же,  /  приобща́яся  су́щим  во  а́де,  //  я́ко  Всеси́лен.

Песнь  5.

К  Тебе́  у́тренюю,  /  милосе́рдия  ра́ди  Себе́                      истощи́вшему  непрело́жно,  /  и  до  страсте́й  безстра́стно  прекло́ньшемуся Сло́ве Бо́жий // ми́р пода́ждь ми́ па́дшему Человеколю́бче
Песнь  6.

Ят  бы́сть,  /  но  неудержа́н  в  пе́рсех  ки́товых  Ио́на:  /                   Тво́й  бо  о́браз  нося́,  /  страда́вшаго  и  погребе́нию  да́вшагося,  /  я́ко  от  черто́га  от  зве́ря  изы́де:  /  приглаша́ше  же  кустоди́и:  /  храня́щии  су́етная  и  ло́жная,  //  ми́лость  сию́  оста́вили  есте́.

Песнь  7.

Неизрече́нное  чу́до,  /  в  пещи́  изба́вивый  преподо́бныя            о́троки  из  пла́мене,  /  во  гро́бе  ме́ртв  бездыха́нен  полага́ется,  /  во  спасе́ние  на́с  пою́щих:  //  Изба́вителю  Бо́же,  благослове́н  еси́.

Песнь  8.

Ужасни́ся  боя́йся  Не́бо,  /  и  да  подви́жатся  основа́ния  земли́:  /  се́  бо  в  мертвеце́х  вменя́ется  в  Вы́шних  Живы́й,  /  и  во                    гро́б  ма́л  странноприе́млется:  /  Его́же  о́троцы  благослови́те,  /    свяще́нницы  воспо́йте,  //  лю́дие  превозноси́те  во  вся́  ве́ки.

Песнь  9.

  Не  рыда́й  Мене́  Ма́ти,  /  зря́щи  во  гро́бе,  /  Его́же  во  чре́ве  без  се́мене  зачала́  еси́  Сы́на:  /  воста́ну  бо  и  просла́влюся,  /                 и  вознесу́  со  сла́вою  непреста́нно  я́ко  Бо́г,  //  ве́рою  и                  любо́вию  Тя́  велича́ющия.

Октоих,  глас  6.

В  пяток  на  утрени.

На  стиховне,  глас  6.

О  Кресте́  упова́ние  и́мам,  /  и  о  не́м  хваля́ся  вопию́:  /  Человеколю́бче  Го́споди,  //  горды́ню  низложи́  не                  испове́дающих  Тебе́  Бо́га  и  Челове́ка.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Иже  Кресто́м  огражда́еми,  /  врагу́  противля́емся,  /  не  боя́щеся  Того́  кова́рства,  ни  лови́тельства:  /  я́ко  бо  го́рдый  упраздни́ся,  /  и  попра́н  бы́сть  на  Дре́ве  //  си́лою  распя́таго  Христа́.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

  Го́споди,  в  па́мять  святы́х  Твои́х  /  вся́  тва́рь  пра́зднует:  /  Небеса́  ра́дуются  со  Ангелы,  /  и  земля́  весели́тся  с  челове́ки.  //  Те́х  моли́твами  поми́луй  на́с.

Сла́ва  и  ны́не,  глас  то́йже:

Пригвозди́хся  у́бо  я́ко  Челове́к  на  дре́ве,  и  умертви́хся,  /  и  во  гро́бе  положе́н  бы́х,  я́ко  сме́ртный:  /  но  я́ко  Бо́г  во  сла́ве,  /  Ма́ти  Чи́стая  Де́во,  //  па́ки  востаю́  тридне́вен.

Октоих,  глас  6.
В  пято́к  ве́чера.
На  Го́споди  воззва́х,  стихи́ры  му́чеником,  святи́телем,  и  преподо́бным.  Гла́с  6.

Христо́вых  страсте́й  по  стопа́м  ходя́  все́                           му́ченическое  сосло́вие,  /  кре́пко  за́йде  к  подвиго́м  мно́гим,  /             и  Того́  пред  нечести́выми  мучи́тели,  /  и  беззако́нными                     цари́  Бо́га  пропове́даша,  /  и  мно́ги  му́ки  претерпе́ша,  /  по́чести  ча́юще  Небе́сныя  восприя́ти.  /  Ихже  ны́не  ви́дяще  ра́дуются,  //              и  со  все́ми  ли́ки  Безпло́тных  Си́л  Го́сподеви  предстоя́т.

Ста́до  Богоизбра́нное,  /  Христа́  пе́рваго  Па́стыря                  подо́бницы  бы́сте  /  па́стырие  всесвяще́ннии:  /                           сохрани́сте  невре́дно  до  конца́,  /  благоче́стия                       Боже́ственная  сокро́вища,  /  отгна́вше  ди́вия  во́лки:  /                          то́же  во  огра́ду  Небе́сную  до́бре  возведо́сте.  /  Иде́же                           у́бо  ны́не  водворя́еми,  /  помина́йте  любо́вию  ва́с  восхваля́ющих, //  и  Христу́  со  дерзнове́нием  моли́теся  о  душа́х  на́ших.

Преподо́бно  пожи́вше  отцы́  преподо́бнии  вси́,  /  бе́сы  победи́сте,  и  со́вестная  муче́ния  страсте́й  угаси́вше,  /  разжже́ния  до́блественне  претерпе́сте  блаже́ннии,  /  и  ра́дуетеся                           ны́не  с  Небе́сными  Си́лами:  /  я́ко  уподо́бистеся                           житию́  в  пло́ти  те́х  Безпло́тных.  /  С  ни́миже  моли́те                         Христа́  Преблага́го  Бо́га,  //  избавле́ние  обрести́                               паде́ний,  ва́с  почита́ющим.
Октоих,  глас  6.
В  пято́к  ве́чера.
На  Го́споди  воззва́х.  Гла́с  6.

Ины  стихи́ры  му́чеником,  гла́с  то́йже.

Му́ченицы  Твои  Го́споди,  не  отверго́шася  Тебе,  /                             ни  отступи́ша  от  за́поведей  Твоих.  //  Тех  моли́твами  поми́луй  нас.  
Страстоте́рпцы  му́ченицы,  /  Небе́снии  гра́ждане,  /                                на  земли́  пострада́вше,  /  мно́гия  му́ки  терпе́ша.  /                      Моли́твами  их  Го́споди,  и  моле́нием  //  всех  нас  сохрани́.
  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Слава  и  ныне,  глас  тойже.

Кто  Тебе́  не  ублажи́т,  Пресвята́я  Дево?  /  Кто  ли  не  воспое́т  Твоего́  Пречи́стаго  Рождества́?  /  Безле́тно  бо  от  Отца́                 возсия́вый  Сын  Единоро́дный,  /  То́йже  от  Тебе́,  Чи́стыя  про́йде,  /  неизрече́нно  вопло́щся:  /  естество́м  Бог  Сый  /  и  естество́м               быв  Челове́к  нас  ра́ди;  /  не  во  двою́  лицу́  разделя́емый,  /                     но  во  двою́  естеству́  несли́тно  познава́емый.  /                                    Того́  моли́,  Чи́стая,  Всеблаже́нная,  //  поми́ловатися  душа́м  на́шим.

Октоих,  глас  6.
В  пято́к  ве́чера.
На  стиховне,  глас  6.

Страда́вшии  Тебе  ра́ди  Христе́,  /  мно́гия  му́ки  претерпе́ша,  /       и  соверше́нныя  венцы́  прия́ша  на  Небесе́х,  //  да  мо́лятся                       о  душа́х  наших.

Сти́х:  Блаже́ни,  я́же  избра́л  /  и  прия́л  еси́  Го́споди.

му́ченичен:
Крест  Твой  Го́споди,  /  му́чеником  бысть  ору́жие  непобеди́мое: /  ви́дяху  бо  предлежа́щую  сме́рть,  /  и  предзря́ще  бу́дущую  жи́знь,  /  упова́нием  е́же  на  Тя  укрепля́хуся:  //  тех  моли́твами  поми́луй  нас.

Сти́х:  Ду́ши  и́х  /  во  благи́х  водворя́тся.

Ме́ртвен:
Нача́ток  ми  и  соста́в  /  зижди́тельное  Твое  бысть  повеле́ние:  /  восхоте́в  бо  от  неви́димаго  и  ви́димаго  естества́,  /                             жи́ва  мя  соста́вити,  /  от  земли́  убо  те́ло  созда́в,  /                                 дал  же  ми  еси́,  ду́шу,  /  Боже́ственным  Твоим                                          и  животворя́щим  вдохнове́нием.  /  Те́мже  Спа́се,                                     рабы́  Твоя́  во  стране́  живы́х,  //  и  в  кро́вех  пра́ведных  упоко́й.

Слава  и  ныне,  глас  тойже:

  Моли́твами  ро́ждшия  Тя  Христе́,  /  му́ченик  Твои́х,                            и  апо́стол,  и  проро́к,  и  святи́телей,  /  преподо́бных,                                и  пра́ведных,  и  всех  святы́х,  //  усо́пшия  рабы́  Твоя́  упоко́й.

Октоих,  глас  6.

В  субботу  на  утрени.

Катавасия  мученичнаго  канона  октоиха,  глас  6.

Песнь  3.

На  тве́рдем  ве́ры  Твоея́  ка́мени  /  помышле́ние                          утверди́в  души́  моея́,  /  утверди́,  Го́споди,  /                                             Тя́  бо  и́мам,  Бла́же,  //  прибе́жище  и  утвержде́ние.

Песнь  6.

Ки́том  пожре́н  грехо́вным,  /  вопию́  Тебе́,  Христе́:  /                        я́ко  проро́ка  //  из  истле́ния  мя́  свободи́.

Песнь  8.

Преподо́бнии  Твои́  о́троцы  /  в  пещи́  Херуви́мы  подража́ху,  /  Трисвяту́ю  пе́снь  воспева́юще:  /  благослови́те,  по́йте,  //                           и  превозноси́те  во  вся́  ве́ки.

Песнь  9.

Еже  ра́дуйся,  от  Ангела  прии́мшая,  /  и                                  ро́ждшая  Созда́теля  Своего́,  //  Де́во,  спаси́  Тя  велича́ющия.

Октоих.  Ирмосы  воскресны,  канона  Богородицы,  глас  6.

Песнь  1.

  Яко  по  су́ху,  пешеше́ствовав  Изра́иль  /  по  без́дне  стопа́ми,  /  гони́теля  фарао́на  /  ви́дя  потопля́ема,  /  Бо́гу  /  побе́дную  песнь  //  пои́м,  вопия́ше.

Песнь  3.

  Несть  свят,  /  я́коже  Ты,  Го́споди  Бо́же  мой,  /  вознесы́й  рог  ве́рных  Твои́х,  Бла́же,  /  и  утверди́вый  нас  на  ка́мени  //  испове́дания  Твоего́.

Песнь  4.

  Христо́с  моя́  си́ла,  /  Бог  и  Госпо́дь,  /  честна́я  Це́рковь  /  Боголе́пно  пое́т,  взыва́ющи,  //  от  смы́сла  чи́ста                                       о  Го́споде  пра́зднующи.

Песнь  5.

  Бо́жиим  /  све́том  Твои́м,  Бла́же,  /  у́треннюющих  Ти  ду́ши  /  любо́вию  озари́,  молю́ся,  /  Тя  ве́дети,  Сло́ве  Бо́жий,  /                и́стиннаго  Бо́га,  //  от  мра́ка  грехо́внаго  взыва́юща.

Песнь  6.

  Жите́йское  мо́ре,  /  воздвиза́емое  зря  напа́стей  бу́рею,  /                 к  ти́хому  приста́нищу  Твоему́  прите́к,  вопию́  Ти:  /                            возведи́  от  тли  живо́т  мой,  //  Многоми́лостиве.

Песнь  7.

  Росода́тельну  у́бо  пещь  /  соде́ла  Ангел  /                      преподо́бным  отроко́м,  /  халде́и  же  опаля́ющее  /  веле́ние  Бо́жие /  мучи́теля  увеща́  вопи́ти:  //  благослове́н  еси́,  Бо́же  оте́ц  на́ших.

Песнь  8.

  Из  пла́мене  преподо́бным  ро́су  источи́л  еси́,  /                                и  пра́веднаго  же́ртву  водо́ю  попали́л  еси́:  /  вся  бо  твори́ши,  Христе́,  то́кмо  е́же  хоте́ти.  //  Тя  превозно́сим  во  вся  ве́ки.

Песнь  9.

  Бо́га  /  челове́ком  не  возмо́жно  ви́дети,  /  на  Него́                         же  не  сме́ют  чи́ни  Ангельстии  взира́ти;  /  Тобо́ю  бо,              Всечи́стая,  яви́ся  челове́ком  /  Сло́во  воплоще́нно,  /                               Его́  же  велича́юще,  /  с  Небе́сными  во́и  //  Тя  ублажа́ем.

Октоих.  В  субботу  на  утрени.  На  хвалитех,  глас  6.

Го́споди,  в  па́мять  святы́х  Твои́х,  /  вся́  тва́рь  пра́зднует,  /  Небеса́  ра́дуются  со  Ангелы,  /  и  земля́  весели́тся  с  челове́ки.  //  Те́х  моли́твами  поми́луй  на́с.

Го́споди,  а́ще  не  бы́хом  святы́я  Твоя́  име́ли  моли́твенники,  /               и  благосты́ню  Твою́  ми́лующую  на́с:  /  ка́ко  сме́ли  бы́хом               Спа́се,  пе́ти  Тя́,  /  Его́же  славосло́вят  непреста́нно  Ангели?  //  Сердцеве́дче,  пощади́  ду́ши  на́ша.

Па́мять  му́ченик,  /  ра́дость  боя́щимся  Го́спода:  /              пострада́вше  бо  Христа́  ра́ди,  /  венцы́  от  Него́  прия́ша:  //                       и  ны́не  со  дерзнове́нием  мо́лятся  о  душа́х  на́ших.

Избра́нныя  удиви́  святы́я  Бо́г  на́ш,  /  ра́дуйтеся  и  весели́теся  вси́  раби́  Его́,  /  ва́м  бо  угото́вал  е́сть  венцы́  и  Ца́рствие  Свое́:  //  но  мо́лим  вы́,  и  на́с  не  забу́дите.

  Боле́знь  Ада́му  бы́сть,  /  дре́ва  вкуше́ние  дре́вле  во  Еде́ме,  /  егда́  зми́й  я́д  отры́гну:  /  того́  бо  ра́ди  вни́де  сме́рть                 всеро́дная  снеда́ющи  челове́ка.  /  Но  прише́д                                Влады́ка,  низложи́  зми́я,  /  и  Воскресе́ние  на́м  дарова́.  /                        К  Нему́же  у́бо  возопии́м:  /  пощади́  Спа́се,  и  и́хже  прия́л  еси́,  //    со  святы́ми  упоко́й,  я́ко  Человеколю́бец.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Сла́ва  и  ны́не,  глас  тойже:

  Бо́га  из  Тебе́  воплоти́вшагося / разуме́хом,  Богоро́дице  Де́во: //  Того́  моли́  о  спасе́нии  ду́ш  на́ших.

Октоих,  глас  6.  В  субботу  на  утрени.

На  стиховне,  глас  6.

  Име́яй  непостижи́мое  е́же  о  нас  благоутро́бие,  /                          и  исто́чник  неистощи́мый  /  Боже́ственныя                                     бла́гости,  Многоми́лостиве,  /  и́же  к  Тебе́  Влады́ко,  преше́дшия,  /  на  земли́  живы́х  всели́,  /  в  селе́ния  возлю́бленная  и  жела́емая,  /  одержа́ние  да́руя,  всегда́  пребыва́ющее.  /  Ты  бо  за  всех  пролия́л  еси  кровь  Твою  Спа́се,  //  и  живоно́сною  цено́ю  мир  искупи́л  еси.

Стих:  Блаже́ни,  яже  избрал  /  и  приял  еси  Господи.

  Умерщвле́ние  претерпе́л  еси  животворя́щее  /  во́лею  и               живо́т  источи́л  еси,  /  и  пи́щу  присносу́щную  ве́рным  дал  еси,  /            в  не́йже  учини́  усо́пшия  о  упова́нии  воскресе́ния,  /  тех    согреше́ния  вся  проща́я  благода́тию  /  я́ко  Еди́н  Безгре́шен,  /                и  Еди́н  Благ  и  Человеколю́бец:  /  да  все́ми  пое́тся                            Твое́  Имя  Христе́,  спаси́тельное  //  сла́вим  Человеколю́бие  Твое́.

Стих:  Ду́ши  их  /  во  благи́х  водворя́тся.

  Живы́ми  госпо́дствующа,  Богонача́льною  вла́стию,  /  и  ме́ртвыми  влады́чествующа,  /  Тебе  Христе,  зна́юще  мо́лимся,  /  ве́рныя  рабы́  Твоя́,  /  к  Тебе́  Еди́ному  Благода́телю  отше́дшия,  /  тех  упоко́й  со  избра́нными  Твои́ми  Человеколю́бче,  /                              на  ме́сте  утеше́ния,  /  во  святы́х  све́тлостех:  /                                Воли́тель  бо  ми́лости  еси́,  /  и  спаса́еши  я́ко  Бог,  /                           и́хже  по  о́бразу  Твоему́  созда́л  еси́,  //  Еди́не  Многоми́лостиве.

Слава  и  ныне,  глас  тойже:

  Яви́лася  еси  пребыва́лище  боголе́пно  Пречи́стая:  /                      Бо́га  бо  вмести́ла  еси,  /  и  Христа́  родила́  еси,  Неискусобра́чная  Ма́ти  Де́во,  /  во  двою́  Существу́,  во  Еди́ной  же  Ипоста́си.  /              Того́  умоли́  Чи́стая,  Единоро́днаго  Пе́рвенца,  /  Тя  Де́ву  Непоро́чную,  и  по  рождестве́  сохра́ншаго,  /  ду́ши                        упоко́ити  ве́рою  усо́пших  во  све́те,  //  и  в  нетле́ннем  блаже́нстве.
